Школьникъяслы Коми Республикаса Юралысьлӧн Администрацияӧ экскурсияяс лоӧны традиционнӧйӧн


«Кор ми сёрнитам, мый власьтлы быд тшупӧд вылын колӧ лоны граждана водзын восьсаӧн — тайӧ абу сӧмын канму да муниципальнӧй служащӧйяслӧн ас уджмогъяс да кывкутана могъяс збыльмӧдӧм, но и сійӧ, кыдзи мунӧ сійӧ либӧ мӧд уджыс, мый вӧсна, кыдзи да кутшӧм условиеясын примитӧны помшуӧмъяс. Ме чайтӧм серти, йӧзлы колӧ тӧдны тайӧ юалӧмъяс вылӧ вочакывъяссӧ»,  - висьталіс Коми Республикаса Юралысьлысь могъяс недыр олӧмӧ пӧртысь дінмуса Юралысьлӧн Администрацияын медводдза школьнӧй экскурсия дырйи.  

Сыктывкарса да Сыктывдін районса ӧткымын школаысь гырысь классъясын велӧдчысьяс волісны Коми Республикаса Юралысьлӧн уджалан кабинетӧ да сетісны юалӧмъяс дінмуса юрнуӧдысь Сергей Гапликовлы. Том йӧз юасисны школа помалӧм бӧрын республикаын водзӧ велӧдчыны позянлунъяс йылысь, гуманитарнӧй нырвизь серти вузъясын целевӧй приём нуӧдӧм йылысь, уджсикас бӧрйӧм йылысь, а сідзжӧ сетісны юалӧмъяс дінмуса юрнуӧдысьлӧн ас олӧм йылысь. 

«Ме чайта, мый тайӧ экскурсияыс — бур позянлун Коми Республикаса Юралысьлӧн Администрация пример вылын петкӧдлыны, кыдзи уджалӧны канму власьт органъяс. Став уджалысьыс — прӧстӧй йӧз, кодъяс лунысь лун вӧчӧны оз кокни удж. Да, тайӧ абу шахтёрлӧн, стрӧитчысьлӧн, фермерлӧн да мукӧд уджалысьлӧн удж, но сэк жӧ ме верма шуны, мый администрацияса уна уджалысьлӧн пельпом вылын куйлӧ дінмуӧн веськӧдлӧмысь ыджыд кывкутӧм. Тайӧ абу ыджыд удждона кокни удж, но ті кӧ кӧсъянныд уджавны канму службаын — лоӧй дасьӧсь мӧвпавны йӧз вӧсна да служитны ас страналы, ас республикалы», - тӧдчӧдіс Сергей Гапликов да вӧзйис вӧчны татшӧм экскурсияяссӧ традиционнӧйӧн. 
